
MINUTI

Il-Minuti tal-Laqgħa Nru. 6 li saret it-Tnejn, 8 ta’ Marzu 2004, ġew konfermati.

  THE CHAIRMAN (Onor. Charles Mangion):  Ngħaddu għall-korrispondenza.

  L-ISKRIVANA TAL-KUMITAT: Għandna risposta mingħand iċ-Chairman tal-Malta Shipyards rigward it-talba li kienet għamlet l-Onor. Helena Dalli lil dan il-Kumitat u talba mingħand Alvise Memmo, l-ambaxxatur Taljan għal Malta, biex il-Commissione Finanze e Tesoro Taljan jiltaqa’ mal-PAC Malti.  

  THE CHAIRMAN:  Biex nispjega ftit ngħid li kellna korrispondenza mill-Onor. Helena Dalli rigward id-drydocks, aħna għaddejniha lid-drydocks għall-kummenti tagħhom, huma bagħtu r-risposta liema risposta ġiet mgħoddija lill-istess Onor. Dalli għall-kummenti tagħha.  Peress li sal-lum ma rċevejna l-ebda kumment allura nassumi li l-Onor. Membru kienet sodisfatta bir-risposta li ngħatat.  

Rigward il-laqgħa mal-Commissione Finanze e Tesoro tajjeb li ngħarraf lill-Membri tal-Kumitat li din il-laqgħa se ssir hawnhekk nhar it-Tnejn fis-7:00 p.m. u nitlob ukoll lill-Awditur Ġenerali sabiex ikun preżenti.  

Nistgħu issa ngħaddu għall-item li għandna fuq l-aġenda.

PERFORMANCE AUDIT REPORT BY THE AUDITOR GENERAL ON ROAD CONSTRUCTION AND RESTORATION CONTRACTS 

  THE CHAIRMAN:  Nibda biex ngħid li dan ir-rapport kien tqiegħed fuq il-Mejda tal-Kamra aktar kmieni din is-sena u kellna talba formali mill-Onor. Ċensu Galea sabiex dan il-Kumitat jiltaqa’ u jiddiskutih.  Il-proċedura li se nadottaw hija li l-ewwel l-Awditur jagħmel preżentazzjoni qasira biex jispjega l-analisi li għamel u l-kriterji li mexa fuqhom imbagħad jispjega wkoll il-konklużjonijiet li wasal għalihom.  Quddiemna diġa’ għandna kopja ta’ dak li se jintwera waqt il-power point presentation  u xtaqt nistaqsi lill-Membri tal-Kumitat jekk isibux oġġezzjoni li ngħaddu kopja tagħhom lill-membri tal-media preżenti.  Jidher li m’hawnx oġġezzjoni u għalhekk nistgħu ngħaddu kopja tagħhom lill-press.

Nistieden issa lill-Awditur Ġenerali sabiex jingħaqad magħna madwar il-Mejda.

Is-Sur Joseph G. Galea ħa postu madwar il-Mejda.

  THE CHAIRMAN:  L-Onor. Ċensu Galea.

  ONOR. ĊENSU GALEA (Ministru għall-Kompetittivita` u l-Komunikazzjoni):  Mr Chairman, kif għedt tajjeb inti, jien tlabt formalment għal darba, darbtejn jekk mhux ukoll tliet darbiet sabiex niddiskutu dan ir-rapport u għamilt din it-talba proprju biex jiġi assigurat li dak li hemm fir-rapport l-ewwel jiġi diskuss.  Kif kelli okkażjoni ngħid fil-Parlament jiena rrestrinġejt lili nnifsi milli nitkellem dwar dan ir-rapport fit-tul kemm fil-Parlament kif ukoll barra mill-Parlament għalkemm diversi Membri tal-Parlament għoġobhom f’diversi f’fora jagħmlu riferenza għalih, pero’ naturalment kulħadd sta għalih kif jaġixxi.  Qabel ma attwalment nibdew id-diskussjoni nixtieq nagħmel żewġ domandi qosra.  L-ewwelnett, x’wassal biex domna mill-1 ta’ Frar sal-lum biex niddiskutu dan ir-rapport minkejja l-fatt li jien tlabt li ssir diskussjoni tlett ijiem jew erbat ijiem wara li ġie ppubblikat?  Xtaqt nistaqsi wkoll jekk qattx ġew diskussi rapporti simili  mill-PAC.  

  THE CHAIRMAN:  Onor. Galea, fir-rigward ta’ l-ewwel mistoqsija tajjeb ngħarrfek li jien appuntajt tliet laqgħat barra din tal-lum pero’ dawn kollha kellhom jiġu posposti għal diversi raġunijiet, kollha konnessi max-xogħol tal-Parlament; l-ewwel għaliex kien hemm il-bdil fil-Kabinett, imbagħad għaliex l-Awditur kellu jkun imsiefer fuq xogħol u ovvjament il-preżenza tiegħu hija essenzjali, u l-aħħar darba għaliex inti stess kellek xogħol ieħor fil-plenarja u ma stajtx tattendi u jien ħassejt li kelli nipposponi l-laqgħa peress li kont inti stess li tlabt li ssir u ovvjament bilfors ridt tkun preżenti.  Jiġifieri kien hemm ġustifikazzjoni għal kull darba li tħassret laqgħa.

Rigward it-tieni mistoqsija rrid ngħidlek li kemm ili nippresjedi dan il-Kumitat qatt ma ġie diskuss rapport simili, pero’ jekk qattx ġew diskussi rapporti simili fil-Kumitati preċedenti nkun irrid nivverifikalek u nagħtik risposta.

  ONOR. ĊENSU GALEA:  Jiġifieri minn dak li tiftakar inti qatt ma ġie diskuss rapport ta’ dan it-tip fil-PAC fiż-żmien li għadda.  Imma rapporti simili saru?  

  THE CHAIRMAN:  Nista’ ngħidlek li kemm ili nippresjedi dan il-Kumitat ma saret ebda laqgħa dwar performance audit reports.  Rigward meta ma kontx Chairman jien irrid nivverifika qabel ma nwieġeb.  

Nistgħu issa nipproċedu bis-seduta tal-lejla u nistieden lill-Awditur sabiex jagħmel il-preżentazzjoni tiegħu.  

  IS-SUR JOSEPH G. GALEA (Awditur Ġenerali):  Mr Chairman, bħalma wegħedtkom meta ġie fuq l-aġenda dan l-item se nagħmlu preżentazzjoni biex kemm jista’ ikun nidħlu fis-suġġett u nkunu nistgħu niddiskutu jew naraw ċerti findings li sibna.  Bħalma tafu, skond il-liġi, minbarra li nagħmel il-compliance u l-financial audit jien nista’ nagħmel value for money jew performance audit reports.  B’riferenza għal dak li staqsa l-Onor. Galea dwar jekk għamilniex aktar rapporti ta’ dan it-tip ngħid li dan huwa id-disa’ jew l-għaxar wieħed li għamilna pero` probabbilment hu kien qed jirriferi għas-suġġett ad hoc mhux għal performance audit reports oħra.  

  ONOR. ĊENSU GALEA:  Rigward performance audit dwar it-toroq naf li fl-aħħar sitt snin ma sar l-ebda wieħed bħalu, imma d-domanda tiegħi kienet aktar wiesgħa minn hekk u għamiltha hekk apposta.  Jien staqsjet jekk sarux audit reports oħra fuq dipartimenti oħra tal-gvern u jekk saru fejn saru u jekk ġewx diskussi at this level.  Jien  ma nixtieqx li l-funzjoni ta’ l-Awditur Ġenerali tkun waħda li jifformalizza rapporti li mbagħad jintefgħu fuq il-Mejda tal-Kamra, jiġi estratt minnhom dak li kulħadd irid jestradixxi minnhom imbagħad dawn ma jiddiskutihom ħadd u kollox jibqa’ fit-teorija.  Bażikament qed nistaqsi jekk kontx jien l-ewwel wieħed li nsistejt li rapport fuq ministeru partikolari jiġi diskuss.  

  THE CHAIRMAN:  Tajjeb li hawnhekk niċċaraw li performance audits ta’ dan it-tip saru kemm-il darba u dejjem kienu tabled fuq il-Mejda tal-Parlament, jiġifieri l-Awditur qiegħed within l-ambitu tiegħu li jagħmel dawn it-tip ta’ rapporti.  

  ONOR. ĊENSU GALEA:  Mr Chairman, jien fl-ebda ħin ma kkwerjajt il-poter li għandu l-Awditur li jagħmel dawn it-tip ta’ rapporti.  Kif qed tgħid inti, l-Awditur għandu l-poter kollu li jagħmel dawn it-tip ta’ rapporti u l-fatt li f’dan il-każ partikolari huwa kkonċentra fuq parti partikolari tal-funzjoni tal-gvern m’hijiex problema.  Fil-fatt fl-introduzzjoni tiegħu l-Awditur qal li qed jirriferi għall-value for money concept li huwa punt importanti ħafna fil-ħidma tal-gvern fid-diversi livelli u iktar ’il quddiem inkun nista’ nagħmel diversi domandi dwar kemm u kif dan it-target speċifiku ntlaħaq jew ma ntlaħaqx anke f’dan ir-rapport.  

  THE CHAIRMAN:  Nirringrazzjak.  Nitlob lill-Awditur jipproċedi.  

  IS-SUR JOSEPH G. GALEA:  Mr Chairman, bħalma tafu, parti mill-missjoni u l-viżjoni tagħna hija to help promote accountability, propriety and best practice in government operations.  Il-kelma “best” hija xi ftit ambizzjuża u għalekk qed ngħidu “better practice” għax naħsbu li aħjar nippruvaw inkunu riġlejna fl-art u ntejbu bil-mod il-mod dawn il-prattiċi matul is-snin.  Aħna ħadna l-inkarigu li wara li d-dipartiment dak iż-żmien informajnih x’konna se nagħmlu, għamilna l-ewwel meeting li kien fid-19 ta’ Ġunju 2002.  Minn hemmhekk beda l-proċess; kellna meeting wieħed wara l-ieħor, bdejna naraw l-operat minn file għall-ieħor u meta wasalna f’ċertu punt għamilna l-ewwel draft report li kif hija l-prattika ta’ l-uffiċċju tiegħi bgħattniha lill-auditee biex jekk kemm-il darba jkun hemm xi ħaġa li aħna ma fhimnihiex jew ma rajnihiex biżżejjed inkunu nistgħu nieħdu l-feedback mingħandhom u nippruvaw dejjem nirfinaw sakemm naslu għall-konklużjoni.  Waqt li kien għaddej dan il-proċess kienu qegħdin isiru iktar meetings u meta tajnihom l-ewwel draft kien hemm reazzjoni qawwija min-naħa ta’ l-auditee.  Aħna rriflettejna fuq din ir-reazzjoni u fejn rajna li kienet valida daħħalinha fir-rapport tagħna.  Sadanittant il-meetings komplew sakemm wasalna biex ħriġna r-rapporti l-oħra. 

Nistgħu ngħidu li l-punti kollha saljenti, mill-bidu nett sakemm tajna l-aħħar version qabel ġie għall-pubblikazzjoni kienet f’idejhom u aħna konna dejjem lesti biex nisimgħu u naraw x’kellhom xi jgħidu fuq dak li sibna waqt li qegħdin naraw l-operat kollu tal-kuntratti.  Jien se nieqaf hawnhekk għalissa pero` ħdejja għandi s-Sur Wilfred Aquilina, li huwa l-manager li ħadem flimkien mat-team tiegħu fuq dan ir-rapport, li se jagħmel in bullet form il-punti saljenti ħalli b’hekk wieħed jidħol aktar fis-suġġett.  Bil-permess tagħkom is-Sur Wilfred Aquilina.  

  IS-SUR WILFRED AQUILINA (Audit Manager, National Audit Office):  Mr Chairman, il-preżentazzjoni li se nagħmel se tkun qasira kemm jista’ ikun u se nitkellem biex nagħti stampa tal-11-il proġett tat-toroq li ġew studjati.  Dawn kienu jinvolvu d-Dipartiment tal-Kuntratti, il-General Contracts Committee (GCC) kif ukoll lid-dipartiment li issa huwa magħruf bħala d-Direttorat tat-Toroq.  Se nitkellem fuq affarijiet li jistgħu jissaħħu fi ħdan dawn l-entitajiet, ir-rakkmandazzjonijiet tagħna kif ukoll l-iżviluppi li nnotajna li saru dan l-aħħar.  

L-ewwelnett aħna ħadna l-life cycle ta’ proġett u ffokajna dejjem fuq il-performance.  Bażikament ħarisna lejn tliet aspetti differenti; ħarisna lejn il-planning, lejn it-tender adjudication u lejn il-management tal-kuntratti u xogħlijiet.  Għal dak li huwa planning ħarisna lejn disinji, estimi, stimi, surveys tas-sit, permessi, investigazzjonijiet, insomma ħarisna lejn ix-xogħol li jkun hemm ippreparat qabel ma jkun hemm xogħol ta’ kostruzzjoni jew rikostruzzjoni. Għar-rigward ta’ tender adjudication ħarisna lejn kif id-Dipartiment tal-Kuntratti mexxew il-proċess tat-tenders kif ukoll lejn kif ir-Roads analizzaw it-tenders, it-technical reports u anke lejn kif il-GCC ħadet id-deċiżjonijiet tagħha.  Imbagħad ħarsina lejn kif ġew managed il-kuntratti u x-xogħlijiet.  Hawnhekk ħarisna lejn il-project management, il-kontrolli interni finanzjarji kif ukoll id-documentation li jkun hemm assoċjati ma’ proġett.  Forsi l-unika ħaġa li ma ħarisniex lejha, imma hija importanti wkoll, kienet il-kwalita` tal-prodott finali. Issa ħalli nidħol f’iktar dettall.

Aħna bażikament ħarisna lejn 11-il kuntratt li bdew u spiċċaw fuq perijodu ta’ ħames snin u li b’kollox swew Lm3.7 miljun.  Il-lista ta’ kuntratti ttieħdet mis-sistema tad-Department of Contracts u l-proġetti kollha jolqtu waħda minn dawn il-kriterji.  Hemm tipi ta’ toroq  differenti, hemm dawk arterjali, distributorji jew urbani; hemm tip ta’ xogħol differenti, hemm il-bini, ir-restorazzjoni u r-resurfacing; hemm is-snin differenti ta’ meta kien hemm is-sejħa; hemm il-valuri differenti; hemm il-kuntratturi differenti; hemm iż-żmien li kellu jieħu l-proġett; u hemm ukoll mil-liema parti ta’ Malta.  Issa ħalli naraw l-ismijiet tal-kuntratti tal-proġetti li ħarisna lejhom u nibda mill-ewwel fażi li tkellimt fuqha, li hija l-planning and design.  

Mill-11-il kuntratt li rajna l-konklużjoni tagħna kienet waħda li forsi hija daqsxejn iebsa imma aħna bbażajniha fuq l-evidenza li sibna mill-files ta’ proġetti kif ukoll mil-laqgħat li kellna ma’ l-uffiċjal tad-dipartiment u minn entitajiet oħra.  Rigward ta’ affarijiet ta’ qabel ma ħarġet it-tender ftit sibna evidenza.  Per eżempju, li sibna fil-file kien is-site plan, il-bill of quantity u l-approvazzjoni tal-Ministeru.  Evidenza ta’ planning u design qabel ma ħarġet it-tender kienu ftit u bla bażi soda.  Hawnhekk m’iniex se nidħol fid-dettall, imma appendix "E" tar-rapport jidħol fid-dettall ta’ kull proġett li osservajna u l-punti li ħarġu minnhom.  Fost problemi oħra kien hemm dik ta’ nuqqas ta’ documentation fil-file u kien hemm ukoll nuqqas ta’ personnel speċjalment f’ċerti snin.  Id-dettalji ta’ kull proġett huma mniżżlin fir-rapport.  Ħalli issa nsemmi xi affarijiet li għalkemm forsi huma ovvji, huma l-iktar affarijiet kruċjali li osservajna li għandu jkun hemm.

Qabel ma jibda proġett, l-ippjanar irid ikun sar sew, jiġifieri l-pjanijiet, disinji, metodoloġija ta’ kostruzzjoni u ta’ koordinament ma’ l-istakeholders għandhom ikunu lesti qabel ma toħroġ it-tender u għandu jkun hemm speċi ta’ project brief ta’ kif għandu jiġi mmexxi l-proġett.  Żviluppi li saru  throughout the years, jew waqt il-proġett jew wara l-proġett kienet il-prioritisation tar-roads projects u l-funding, l-introduzzjoni ta’ environmental impact assessment u cost benefit analysis, l-introduzzjoni fl-2003 ta’ technical specifications (legal notice 364/2003), proposti ta’ rati ġodda għall-estimation of works, l-introduzzjoni ta’ l-ADT fl-istruttura u r-recruitment ta’ engineers u l-użu tal-German expertise.  

It-tieni parti tal-life cycle tal-proġett tinkludi t-tender adjudication.  Hawnhekk innotajna li kien hemm xi djufija f’ċerti aspetti tal-proċess.  Ġeneralment waħda mill-problemi li sibna kienet li dak li kien qed jiġi rikjest ma kienx ikun dejjem eżatt u kien hemm każijiet ta’ stimi ta’ kemm għandu jdum proġett u l-bill of quantity li jkunu attached mat-tender document.  Innotajna li t-technical report kien brief ħafna - it-technical report huwa dak li jiġi ppreparat mid-dipartment – u ma kienx hemm analisi dettaljata imma kien jikkonsisti biss fi prezzijiet finali, jiġifieri summary of bills u x’xogħlijiet kellu fil-passat jew anke fil-preżent mar-Roads il-kuntrattur li rebaħ il-kuntratt. Jiġifieri aħna tal-fehma li seta’ kien hemm iżjed analisi.  

Kien hemm ukoll il-problema li l-GCC ma kellux wisq informazzjoni minn dawn ir-rapporti, l-expertise kienet limitata, u kien hemm ukoll nuqqas ta’ disinji.  Il-GCC ma tantx ta konsiderazzjoni lejn aspetti oħrajn bħal, per eżempju, past performance tal-kuntrattur u kien hemm ukoll il-problema li l-bidders stess ma ppreżentawx l-informazzjoni rikjesta.  Kien hemm imbagħad supplier li kien dominanti għal żmien twil u fuq inizjattiva tar-Roads Department u bl-intervent ta’ l-Office of Fair Trading dan il-grupp ta’ kumpanniji ġie xolt lejn is-sena 2000/2001.  Issa ħalli niġi għar-recommendations li għandna fir-rapport.  

L-iktar ħaġa li forsi tidher mill-istudju li għamilna hija li għandu jsir iktar xogħol ta’ analisi mill-adjudication committee fuq it-tenders li jiġu ppreżentati; mhux biss liema hu l-irħas prezz jew x’xogħlijiet għandu l-kuntrattur.  Il-punt l-ieħor huwa li għandha tiġi ppreżentata evidenza lid-Diparitment tal-Kuntratti ta’ planning li jsir qabel ma joħorġu t-tenders.  Minn dak li rajna aħna jidher li ma kienx hemm analisi dwar pjanijiet u disinji speċjalment biex jiġu mqabbla x-xogħlijiet.  Ħaġa oħra hija li l-GCC għandu jibgħat lura technical reports jekk, skond hu, dawn ma janalizzawx sew il-kompetenza tal-kuntrattur.  Dan għaliex l-expertise tad-Direttorat tat-Toroq huwa importanti għax hu jaf sew is-suq u għalhekk jaf  il-bżonnijiet u t-tip ta’ xogħol li jrid isir. Importanti wkoll li mhux biss inħarsu lejn l-irħas prezz imma nħarsu wkoll lejn il-value for money.  Ngħaddi issa biex nitkellem dwar żviluppi li saru fuq tender adjudication.  

Waħda mill-iżviluppi li saru hija li fuq kuntratti li huma kbar hemm it-three package system applicable for high value projects, jiġifieri l-kuntratt jinfetaħ fi tliet partijiet differenti.  Hemm imbagħad it-technical specifications li għadhom kemm ġew introdotti fis-sena 2003, kif ukoll il-proposal ta’ rati ġodda għal stimi ta’ xogħol, flimkien mar-regoli ġodda ta’ l-Unjoni Ewropea dwar il-mod kif jiġu analizzati l-kuntratti.  Fl-aħħarnett inħarsu lejn il-contract management.  

Mill-istudju li għamilna, mill-files li rajna u meta tkellimna man-nies li kienu nvoluti ħareġ il-punt li kien hemm ċerti weaknesses fil-mod kif ġew delivered il-11-il proġett.  Ħassejna li problema komuni kienet in-nuqqas ta’ planning li jkun sar fil-bidu; jekk il-planning ikun weak dan jeffettwa l-materjal li jkun hemm fl-adjudication u jeffettwa wkoll id-delivery tal-proġett.  Problemi oħra kienu n-nuqqas ta’ riżorsi, proċeduri u approaches inkonsistenti u l-mod kif jaħdem il-project management.  Apparti mill-fatt li kien hemm instances fejn il-progress ta’ proġett ġie effettwat minħabba t-temp, kien hemm każi fejn id-dewmien kien ikkaġunat minn nuqqasijiet ta’ pjanijiet u revision ta’ designs jew metodoloġija waqt li jkunu qed isiru x-xogħlijiet.  

Rajna wkoll waqt l-investigazzjonijiet tagħna, korrispondenza bejn il-kuntrattur u d-Dipartiment tat-Toroq dwar xogħlijiet, u kien hemm anke rapporti mid-dipartiment stess li jitkellmu fuq late instructions to contractors, applikazzjonijiet għall-MEPA permits waqt li jkunu diġa’ għaddejjin ix-xogħlijiet, u utilities li ma jissottomettux l-informazzjoni dwar l-infrastruttura tagħhom.  Kien hemm ukoll dewmien fil-completion ta’ xogħlijiet li jsiru mill-utilities stess.  Meta ngħidu utilities qed nirriferu għall-ħames main utilities, jiġifieri l-Water Services Corporation, l-Enemalta, il-Melita Cable u d-Drainage Section.  Jidher ukoll, minn korrispondenza li sibna fil-files, li kien hemm ċerti nuqqasijiet ta’ riżorsi min-naħa tal-kuntratturi u anke nuqqas ta’ professionalism.  Kien hemm ukoll diffikultajiet fil-performance tal-kontroll tal-kuntratturi - fil-fatt rajna korrispondenza ta’ ċerti project managers lill-kuntratturi - u anke nuqqas ta’ qualified personnel biex jagħmlu monitoring; ġieli kien hemm erba’ jew ħames project managers differenti fuq proġett.  Punt ieħor li ħareġ minn ċerti proġetti kien li l-variations jiġu ppreżentati wara.  Skond il-Public Service Procurement Regulations, il-presentation of final operations għandu jkun at a certain stage through the process.  Ħarisna imbagħad lejn il-mod li bih isiru l-pagamenti lill-kuntratturi.  

Meta għamilna l-istudju ta’ l-invoices mhux dejjem sibnihom u mhux dejjem sibna lanqas is-certificate of works; il-verification process tant kien inkonsistenti li ġieli kien hemm karti ffirmati u oħrajn li m’humiex.  Dwar l-14-il invoice li semmejna fir-rapport li dwarhom ma kienx hemm evidenza li ġew verifikati, ġibdulna l-attenzjoni tar-Roads Directorate f’Marzu.  Wara li kkunsidrajna l-pożizzjoni tagħhom minħabba l-inkonsistenzi fis-sistemi tagħhom, ma nistgħux ngħidu fiż-żgur li ma saret ebda verifikazzjoni.

L-aħħar punt li xtaqt insemmi huwa r-recommendations li semmejna fuq dawn il-proġetti.  L-ewwel punt huwa li tkun ħaġa tajba li jiġi ntrodott a quality assurance mechanism apart from a quality control mechanism.  Importanti wkoll li jkun hemm quality and performance specifications u jkun hemm strict enforcement tagħhom, ikun hemm nies on site regolarment li jkunu qed jaraw ix-xogħol li jkun qed isir, irid ikun hemm testijiet li jsiru b’mod regolari, sistema li tagħmel track tal-variations u anke li d-dokumenti tal-variations ikunu kollha fil-file u jkunu jindikaw meta jkun sar il-variation u d-deċiżjoni li tkun ittieħdet.  Għandu jkun hemm ukoll internal controls regarding certification of works and payments u anke konsistenza fil-mod kif isiru l-affarijiet.  Biex dejjem inkunu nistgħu nitgħallmu  mill-problemi li jinqalgħu f’kull proġett u anke nagħmlu improvements, għandu jkun hemm evaluations ta’ kull proġett.  U fl-aħħarnett id-Dipartiment tal-Kuntratti u l-GCC għandhom jaraw li jekk ikun hemm xi sanctions, the defaulting parties have to be penalized għaliex dak fih innifsu huwa sors ta’ kontroll.  

Qabel nagħlaq nerġa’ nsemmi xi żviluppi riċenti li saru u li qed jeffettwaw kemm il-planning kif ukoll l-adjudication.  Fost dawn hemm legal notice 364 li ħarġet dan l-aħħar li ntroduċiet technical specifications biex b’hekk jistgħu jitneħħew ċerti problemi li jista’ ikun hemm bejn il-kuntrattur u d-direttorat. Hemm bżonn li d-delivery of works ikun subject - speċjalment meta jkun se jibda proġett ġdid - għar-regoli, kemm tal-European Commission kif ukoll għall-agreement li kien hemm mal-Gvern Taljan.  L-iżviluppi interni li saru riċentement, bħall-integration ta’ l-ADT minn Jannar tas-sena l-oħra u r-recuitment u t-training ta’ l-engineers li ilu jsir dawn l-aħħar snin kienu pass fid-direzzjoni t-tajba.  Irid isir ukoll ir-recruitment tal-laboratorju li mill-aħħar darba li tkellimna ma nafux jekk sarx planned recuritment u anke użu tal-German experts kif ukoll ir-recruitment ta’ l-internal audit li huwa mportanti speċjalment fejn hemm ħafna pagamenti.  Dak huwa dak li kelli xi ngħid għalissa.  Nirringrazzjakom.

  THE CHAIRMAN:  Nirringrazzjak.  Wara dik il-preżentazzjoni naħseb li nistgħu nibdew bil-mistoqsijiet u kjarifikazzjonijiet li jixtiequ jagħmlu l-Membri tal-Kumitat, pero’ qabel nitlob lill-uffiċjali mistiedna sabiex jingħaqdu magħna madwar il-Mejda.

Is-Sur Vince Cassar, is-Sur Salvu Gauci, il-Perit Lino Zammit u s-Sur Noel Camilleri ħadu posthom madwar il-Mejda.

  THE CHAIRMAN:  Il-Ministru Galea.

  ONOR. ĊENSU GALEA:  Nassumi li l-presentation tad-direttorat se ssir iktar tard?  

  THE CHAIRMAN:  Jien kont taħt l-impressjoni li kien hemm xi ħaddieħor li kellu jagħmel preżentazzjoni imma meta staqsejt lis-segretarja qaltli li ħadd ma kien talab biex jagħmel presentation.  

  ONOR. ĊENSU GALEA:  Mela nista’ nibda bil-kummenti u d-domandi tiegħi.  Mr Chairman, meta ġie ppubblikat dan ir-rapport ħassejt li kelli nitlob immedjatament li jiġi diskuss għal diversi raġunijiet, l-ewwel fosthom dik li filwaqt li f’ċerti aspetti – li kienu magħrufa fil-pubbliku u li kont tkellimt dwarhom diversi drabi fil-passat – dwar il-funzjoni ta’ ċerti awtoritajiet u dipartimenti u l-mod kif jiġu allokati wħud mit-tenders seta’ kien hemm mod ta’ kif tasal għal ċerti konklużjonijiet, dan ir-rapport fil-prattika jew ma ta kas xejn ta’ l-iżviluppi li kienu saru bejn l-1998 u meta ppubblikat …  Affarijiet pożittivi dwar proċeduri li fil-fatt kienu ilhom li bdew jintużaw għal numru ta’ xhur, kultant anke snin, inħbew f’xi kelma x’imkien fir-rapport.  Każ tipiku – u nsemmih aktar fid-dettall aktar ’il quddiem – huwa dak tat-three envelopes system ​ - li ilha teżisti Malta għal numru ta’ snin – għal tenders li jkunu ta’ ċertu valur.  Dwar dan kulma hemm fir-rapport hija riferenza żgħira moħbija li trid iddum tfittixha tgħidx kemm. 

Barra minn hekk hemm id-diffikulta` fundamentali u kbira li f’dawk li huma rakkmandazzjonijiet u konklużjonijiet ta’ l-istess rapport, rilevanza u riferenza għal dak li huwa pożittiv, ma kien hemm prattikament xejn, anzi kważi kien hemm aktar rubbing ta’ ċerti affarijiet.  Dan deher evidenti mhux biss mill-konklużjonijiet tar-rapport imma anke – u dan irrid nenfasizzah għax fl-aħħar mill-aħħar nemmen li l-funzjoni ta’ uffiċċju li jrid jirrapporta lill-Parlament irid iżomm quddiem għajnejh kontinwament il-funzjoni tal-Parlament li fl-opinjoni tiegħi hija dik li tiġġustifika l-eżistenza tiegħu anke mal-pubbliku in ġenerali – mir-rapporti kollha li kien hemm fil-media dwar dan l-istess rapport li kollha kienu rapporti – kważi nasal biex ngħid li bir-raġun għax hekk kienu l-konklużjonijiet – li enfasizzaw in-negattiv kollu li setgħu jenfasizzaw u ma kien hemm ebda riferenza għal xi affarijiet pożittivi li fil-fatt ħarġu fil-presentation tal-lum.  

Waħda mill-affarijiet prinċipali u fundamentali li ġiet injorata għal kollox ħlief għal xi riferenzi żgħar ’l hawn u ‘l hemm kienet il-fatt li minn sentejn u nofs jew tliet snin ilu ’l hawn, b’rakkmandazzjoni -  ma nafx jekk iniex se nikxef xi sigrieti tal-Kabinet pero` f’dak il-każ nerfa’ r-responsabbilta` tagħha - tal-Ministeru għat-Trasport u Komunikazzjoni ta’ allura, kien ġie deċiż li tenders għal xogħlijiet ta’ valur ta’ iktar minn Lm0.25 miljun jibdew joħorġu bit-three envelopes system.  Veru li fir-rapport hawn kelma żgħira x’imkien li titkellem dwar dan, pero` m’hemm l-ebda riferenza qawwija u sħiħa f’dan ir-rigward.  

Għar-rigward ta’ l-Awtorita` dwar it-Trasport irrid ngħid li t-twaqqif ta’ din l-awtorita` kien proprju għar-raġuni biex ikun hemm aktar accountability, koerenza u konsistenza fil-mod ta’ kif isiru l-affarijiet.  Fil-fatt dan kien intqal fid-dibattitu li kellna fil-Parlament għalkemm forsi ħafna minna ma jiftakruhx.  Il-gvern tal-ġurnata dak iż-żmien kien iddeċieda li jwaqqaf l-Awtorita` dwar it-Trasport proprju sabiex jssigura li numru ta’ diffikultajiet li setgħu kienu qegħdin jirriżultaw minn żmien għall-ieħor fix-xogħlijiet tat-toroq nippruvaw nevitawhom u nnaqqsuhom.  Illum saret riferenza iktar ċara fil-preżentazzjoni li kellna mill-Uffiċċju ta’ l-Awditur għal dawn il-punti pożittivi, pero` tajjeb wieħed jenfasizza li dawn l-istess punti huma moħbija fir-rapport.  

  THE CHAIRMAN:  Ippermettili ninterrompik ħalli nkunu aktar iffokati.  Onor. Galea, jiġifieri inti qed tgħid li fir-rapport il-proċess tat-three envelopes system u t-twaqqif ta’ l-Awtorita` dwar it-Trasport ma tteħdux  in konsiderazzjoni?  

  ONOR. ĊENSU GALEA:  Mr Chairman, jien qrajt dan ir-rapport iktar minn darba u l-unika riferenza għat-three envelopes system li rajt hija moħbija f’paġna 40 taħt kategorija "recent changes in the evaluation of tenders" fejn hemm li “the  technical characteristics were given increased weighting”.  

  THE CHAIRMAN:  Onor. Galea, jiġifieri fl-opinjoni tiegħek, fl-assessment li għamel l-Awditur dawn iż-żewġ proċessi ma tteħdux in konsiderazzjoni?  

  ONOR. ĊENSU GALEA:  Mr Chairman, is-Sur Galea għamel riferenza għall-fatt li sar rapport preliminarju u l-affarijiet f’dak ir-rapport preliminarju kienu “għandhom”.  Irrid hawnhekk nenfasizza l-punt li f’dawn l-“għandhom” ma tinkludix il-Ministru għax għalkemm il-Ministru b’mod mill-iktar naturali u ġenerali kien jaf li qed issir din l-investigazzjoni, fl-ebda ħin ma kien ikkonsultat.  Jien nispera li jekk kemm-il darba jkunu se jsiru rapporti ta’ dan it-tip fuq xi ministeru ieħor, the political person li at the end of the day will have to carry the brunt, jiġi kkonsultat. L-enfasi għad-diskussjoni ta’ dan ir-rapport saret biex dak li ġara waqt l-investigazzjoni ta’ dan ir-rapport – dak li għadda għadda u d-dannu li seta’ sar diġa` sar -  ma jirrepetix ruħu fiż-żmien li ġej.  

  THE CHAIRMAN:  Onor. Galea, wieħed irid jifhem li l-Awditur għandu l-indipendenza tiegħu sanċita fil-Kostituzzjoni, liema indipendenza trid tibqa’ tiġi osservata. Jien nixtieq li niffokaw fuq mistoqsijiet speċifiċi għal kjarifikazzjonijiet  biex wieħed ikun jista’ jestrada aħjar l-andament ta’ dan il-Kumitat.  

  ONOR. ĊENSU GALEA:  Mr Chairman, is-Sur Aquilina, fil-preżentazzjoni tiegħu għamel riferenza għal dak li hu rrifera għalih bħala nuqqas, jiġifieri li r-rapport ma tax kas tal-kwalita` u l-prodott finali.  Jidhirlux min qed jagħmel dan it-tip ta’ rapporti li f’rapport li jitkellem fuq value for money, fejn qegħdin naraw wieħed mill-iktar elementi importanti u fundamentali li għandna f’dan il-pajjiż, jiġifieri l-kostruzzjoni tat-toroq, kienx importanti li nivverifikaw li l-kwalita` tax-xogħol,  the end product, l-ammonti u l-varji speċfikazjonijeit li saru fil-fatt kenux qegħdin jiġu nkorporati fil-prodott finali?  

Domanda oħra li għamilt diġa` f’fora oħra imma ma rridx nirriferi għal dik il-fora almenu għall-mument, hija rigward ir-riferenza li saret għal invoices mhux iffirmati.  Fil-fatt wieħed mill-ġurnali f’pajjiżna qal - u rightly so għax hija quote mill-istess rapport – li "invoices amounting to Lm700,000 were not found".  L-implikazzjoni ta’ dikjarazzjoni bħal din hija li b’xi mod xi ħadd ma ħadimx dak ix-xogħol u tħallas għalih.  Jien  nixtieq risposta ċara minn dan ir-rapport jekk b’xi mod x’imkien jirriżultax li xi ħadd tħallas għal xogħol li m’għamilx u allura min suppost huwa responsabbli għal dawk ix-xogħlijiet.  Għalissa nieqaf hawn bid-domandi ħalli nagħti ċans li jiġu risposti.

  THE CHAIRMAN:  Mela s’issa hemm tliet mistoqsijiet li ġew magħmula lill-Awditur għall-kjarifikazzjoni; jekk is-sistema tat-three envelopes system itteħditx in konsiderazzjoni u jekk effettwatx jew le l-konklużjonijiet tar-rapport, it-twaqqif ta’ l-Awtorita` dwar it-Trasport u l-impatt tagħha fuq il-proċess kollu tat-toroq u jekk instabx li kien hamm ħlas għal xogħol li ma sarx.  

  IS-SUR JOSEPH G. GALEA:  L-ewwelnett  irrid niċċara l-fatt li l-11-il kuntratt li waqgħu taħt l-eżami ta’ l-uffiċċju tiegħi saru qabel din is-sistema ġdida ġiet implimentata. Fil-fatt għalhekk aħna fir-rapport għedna li kien hemm żviluppi pożittivi.  It-tieni nett, il-fatt li hemm l-Awtorita` set up  bl-istrutturi li għandha ħadniha into consideration as well.  Rigward l-invoices irrid ngħid li l-uffiċċju tiegħi m’huwiex responsabbli għal dak li jgħidu l-gazzetti u l-media.  Li nista’ ngħid jien huwa li nagħti garanzija lil dan il-Kumitat, u permezz tiegħu lill-Parlament, li ma ltqajna ma’ ebda frodi jew xi ħaġa ulterjuri.  Kieku xi ħadd min-nies tiegħi iltaqa’ ma’ xi ħaġa suspettuża, fis-sens li minnha deher li kien hemm xi frodi, nassigurakom li kont nitlob lill-awtoritajiet konċernati there and then biex jinvestigaw u mhux noqgħod nistenna sakemm noħorġu r-rapport.  Jiġifieri dwar dan nista’ nagħti garanzija lil dan il-Kumitat, lill-Parlament u anke lill-media li qed tismgħani.    

  THE CHAIRMAN:  L-Onor. Buhagiar.

  ONOR. CHARLES BUHAGIAR:  Mr Chairman, naħseb li l-iskop tal-lum m’huwiex li npoġġu lir-Roads Directorate in the dock, imma li forsi naraw kif taħdem ħalli ċerti nuqqasijiet ma jerġgħux jirrepetu ruħhom u nitgħallmu mir-rakkmandazzjonijiet li fil-fatt saru f’dan ir-rapport ta’ l-Awditur.  

Jien nixtieq insemmi xi problemi li kellu dak li qabel kien id-dipartiment tat-toroq.  Fil-fatt hawn f’idejja għandi rapport li l-Awditur kien ħareġ f’Mejju ta’ l-1997 dwar ħlasijiet li kellu jagħmel dan id-dipartiment.  F’dan  ir-rapport kienu saru diversi rakkmandazzjonijiet sabiex jiġu evitati problemi li kienu nstabu dakinhar. Dakinhar kien ġie rapportat li kienu saru xi xogħlijiet ta’ toroq mingħajr ma kien hemm dokumentazzjoni neċċessarja sabiex isiru, bil-konsegwenza li kienu ntnefqu madwar Lm7 miljun aktar milli kien hemm budgeted għad-dipartiment u kellom jgħaddu tliet snin sabiex il-kuntratturi li kienu għamlu dan ix-xogħol, jitħallsu.  

F’dan ir-rapport li kien sar dakinhar hemm diversi rakkmandazzjonijiet u l-ewwel mistoqsija li nixtieq nagħmel jien lill-Awditur hija jekk tawx kas li r-rakkmandazzjonijiet li kienu saru f’dan ir-rapport - hawnhekk għandi r-recommendations biss,  m’għandix ir-rapport kollu - ġewx implimentati mid-direttorat jew le.  It-tieni mistoqsija li għandi hija aktar f’forma ta’ kumment.   Qed isir ħafna enfasi fuq it-three envelopes system ta’ kif jiġu aġġudikati t-tenders u qed inpiġuha qisha xi ħaġa li se ssolvilna l-problemi kollha.  Effettivament mhux il-kas.  Ftit ilu l-Ministru qal li kienet ittieħdet deċiżjoni fil-Kabinett li l-kuntratti kollha ta’ ‘l fuq minn Lm0.25 miljun jsiru permezz ta’ three envelopes system.  U jien nixtieq nistaqsi – ma nafx jekk jistax jirrispondi l-Awditur, forsi ma jafx għax mhux parti mill-kompitu tiegħu imma forsi jistgħu jirrispondu r-rappreżentanti tad-direttorat – jekk it-toroq li ġew iqumu aktar minn Lm0.25 miljun, bħal dik ta’ Burmarrad, tas-Salini u l-Mosta ring road – fil-fatt dawn qamu madwar Lm1 miljun il waħda u ilhom tlieta, erba’ snin biex jitlestew meta t-target date tagħhom kienet 12 months – ħarġux bit-three envelopes system jew le.  

Triq li żgur li ħarġet bit-three envelopes system kienet proprju dik ta’ fejn sar ix-xogħol fejn l-isptar Mater Dei.  Again, il-performance fuq dan il-kuntratt partikolari ma tantx kienet tajba u t-triq għadha m’hijiex lesta sal-lum; għad fadal ħafna xi jsir fiha u dan meta nbdiet ħafna żmien ilu.   U allura forsi min-naħa tad-direttorat jew inkella l-permanent secretary jistgħu jgħidulna jekk it-three envelopes system intużatx ukoll fil-kuntratt – jien jidhirli li hekk sar imma forsi jistgħu jikkonfermawlna – għax-xogħlijiet li saru fuq l-underpass ta’ l-isptar Mater Dei.     

  THE CHAIRMAN:  Is-Sur Galea.

  IS-SUR JOSEPH G. GALEA:  Rigward ir-rapport li kien mitlub mill-ministeru tal-finanzi ta’ dak iż-żmien ma jidhirlix li konna dħalna f’dawk il-livelli kollha, pero` hemm rakkmandazzjonijiet li għadhom rilevanti, u sibna nuqqasijiet li qed nirrapportaw issa li kienu rraportati fih ukoll; mhux kollha imma ma nidentifikawhomx issa għaliex ma kienx dak l-eżerċizzju.

  THE CHAIRMAN:  L-Onor. Buhagiar.

  ONOR. CHARLES BUHAGIAR: Jiġifieri intom rajtuhom ir-rakkmandazzjonijiet li saru fir-rapport ta’ qabel u meta qabbiltuhom rajtu li r-rakkmandazzjonijiet li kienu saru dak iż-żmien ma kenux għadhom ġew kollha implimentati.  Hekk qed tgħid?

  IS-SUR JOSEPH G. GALEA:  Qed ngħid li l-eżerċizzju li għamilna fl-1997 ma kienx l-istess eżerċizzju li dħalna fih issa u għalkemm allura l-istess diffikultajiet li kien hemm dak iż-żmien tista’ ssibhom illum, hemm areas li konna identifikajnihom li setgħu ġew improved u baqgħu, għar-raġunijiet li kellu d-dipartiment u li spjegajnihom hawnhekk ukoll, ma setgħux jiġu mplimentati. Pero` dwar dan aktar jistgħu jispjegaw id-direttorat milli aħna.  In so far tat-three envelopes system naħseb li d-direttorat huwa aktar idoneu li jirrispondi flimkien mad-Dipartiment tal-Kuntratti.

  ONOR. CHARLES BUHAGIAR:  Mr Chairman, ħalli naqra ftit mir-rakkmandazzjonijiet li kienu saru fir-rapport li kien ġie ppubblikat fl-1997.  Waħda minnhom kienet tgħid li “the financial control framework of the department of roads be strenghtened”, xi ħaġa li ntqalet din id-darba wkoll; oħra tgħid li “present arrangements regarding the settlement of oustanding dues to contractors to be sustained”; oħra tgħid “business plans be continuously updated”, xi ħaġa li ntqalet ukoll din id-darba; oħra li “estimates drawn up are to reflect more accurately the final project cost”, xi ħaġa li wkoll intqalet din id-darba; oħra  tgħid “concerted effort between the Ministry of Finance, Roads and the Department of Contracts to report cases of variations”, saret riferenza għall-variations f’dan ir-rapport ukoll; u l-aħħar waħda tgħid “eligibility for contractorial reimbursement in accordance with the new rates”, din tikkonċerna variations u f’dan ir-rapport ukoll saret din ir-rakkmandazzjoni.  Hawnhekk hawn 13-il rakkmandazzjoni u jidhirli li minn dak li qed jgħid l-Awditur Ġenerali f’dan ir-rapport, il-maġġoranza tagħhom ma ġewx implimentati.  Ma nafx jekk jaqblux miegħi.

  IS-SUR JOSEPH G. GALEA:  Ċertament li ma tistax tmeri ċerti affarijiet, pero` kif spjegajna hawnhekk kien hemm ċerti raġunijiet – li min-naħa tagħna tajnihom – għalfejn dawn ir-rakkmandazzjonijiet ma ġewx implimentati.  Aħna għedna li għandu jkun hemm planning eċċ, pero` l-constraints li kellu d-direttorat dak iż-żmien, li għadhom hemm illum ukoll, semmejnihom.  Issa probabbilment li d-direttur jista’ jispjega akar għalfejn ma ġewx implimentati r-rakkmandazzjonijiet kollha.

  THE CHAIRMAN:  Il-Ministru Galea.

  ONOR. ĊENSU GALEA:  Mr Chairman, jiena naħseb li wieħed irid jagħmel distinzjoni netta bejn ir-riferenza li qed jagħmel l-Onor. Buhagiar għad-dokumentazzjoni nieqsa u dak li qed jagħmel riferenza għalih ir-rapport li għandna quddiemna llum.  Ir-rapport li kien ħareġ l-Awditur fl-1997 kien possibbilment jitkellem fuq xogħlijiet li saru mingħajr l-ebda tip ta’ dokumentazzjoni.  Veru li hawnhekk wieħed qiegħed fuq naħa tal-Parlament u l-ieħor qiegħed fuq in-naħa l-oħra, imma jekk irridu nkunu onesti magħna nfusna rridu nammettu li ċerti rakkmandazzjonijiet li hemm f’dan ir-rapport, kienu hemm fir-rapport ta’ l-1997, u jekk kien hemm xi rapport ieħor simili bħalu 100 sena ilu probabbilment għamel riferenza għalihom, u jekk niġu hawnhekk 100 sena oħra niddiskutu ċerti affarijiet fuq xogħol fit-toroq probabbilment nerġgħu niltaqgħu ma’ xi wħud mill-istess diffikultajiet li hemm elenkati llum.  Issa mistoqsija sempliċi li rrid nagħmel jien hija din:  Jirriżulta b’xi mod lill-Awditur Ġenerali li fil-perijodu under examination  saru xogħlijiet li ma kellhomx dokumentazzjoni u li ma kienx hemm file fl-Awtorita` dwar it-Trasport, dak li qabel kien id-dipartiment tat-toroq?  

Għar-rigward tal-punt li saret riferenza għalih mill-Onor. Buhagiar fejn staqsa whether the three envelopes system solved all the problems proposed irrid ngħid li aħna fl-ebda ħin ma għedna li the three envelopes system se taqta’  kull possibilita` ta’ problema, pero` deffinitivament taqta’ waħda mill-problemi fundamentali li ffaċċja kemm l-Onor. Buhagiar innifsu kif ukoll jien, ta’ li x’suppost se tkun tiswa biċċa xogħol partikolari ssir l-aħħar ħaġa.  Qabel ma tasal għall-proposta ta’ x’se tiswa biċċa xogħol trid tkun rajt jekk il-kuntrattur għandux il-possibilita` li jagħmel dak it-tip ta’ xogħol u jekk għandux il-makkinarju u t-training neċessarju.  Sfortunatament f’pajjiżna għad fadal min jipponta subgħajh lejn il-gvern tal-ġurnata u jgħid li tali kuntrattur jew importatur ingħata tender li ġiet tiswa ma nafx kemm-il elf lira iktar u jgħajjar lil gvern talli ta tender partikolari lill-kuntrattur meta kienet tiswa aktar mill-orħos waħda.

Jiena għamiltha ċara, u ktibtha diversi drabi fil-passat, li jien kontra din is-sistema.  Fil-fatt min ħadem miegħi fil-passat jaf li anke kkritikajt lil ċerti funzjonijiet li kienu jsiru li s-sistema ta’ l-orħos jimxi.  Is-sistema li wieħed jagħti tender sempliċiment għax tiswa Lm99.99 u mhux Lm100, imbagħad dak iċ-ċenteżmu jiġi jiswa ma nafx kemm-il lira aktar, fil-fatt kienet żbaljata u ħdimna biex inqaċċtuha.  U huwa żgur li bi t-three envelopes system naqqasna dik id-diffikulta`.  

Naturalment jibqgħu l-problemi li huma marbutin mal-perijodu taż-żmien li fih jitlesta x-xogħol u anke hawnhekk jekk baqalna diffikulta` fil-qasam tax-xogħol tat-toroq huwa marbut mal-fatt li sal-lum għal diversi raġunijiet, inparti ta’ l-Awtorita` dwar it-Trasport, inparti tal-kuntratturi u inparti tal-mod ta’ kif jaħdmu diversi entitajiet ...  U dwar dan forsi jkollna ċans nitkellmu meta nidħlu f’iktar dettall fuq dan ir-rapport u naraw anke jekk jistax ikun hemm rakkmandazzjonijiet ta’ x’jistgħu jagħmlu diversi entitajiet.  Ħafna drabi f’għajnejn in-nies il-culprit jidher li huwa d-direttorat jew il-ministeru responsabbli mit-toroq, meta fir-realta` the real culprit ikun xi ħaddieħor down the line jew up the hill, ma nafx liema waħda minnhom tasal biex tagħżel.  Jien nixtieq inkun naf jekk fil-perijodu under study il-fatt li ġiet żmantellata s-sistema tar-roads group kellhiex xi effett fuq il-mod ta’ kif isiru l-affarijiet fi ħdan l-Awtorita` dwar it-Trasport.

 THE CHAIRMAN:  Is-Sur Galea.

  IS-SUR JOSEPH G. GALEA:  Mr Chairman, min-naħa tiegħi nista’ nirrispondi biss għall-ewwel domanda.  Minn dak li rajna aħna ma sibna ebda dokument nieqes li jirriferi għal dawn ix-xogħlijiet li ġew investigati; kollha kellhom il-file tagħhom miftuħ u kollha kellhom id-dokumentazzjoni.  Id-domandi l-oħrajn ma naħsibx li huwa kompitu tiegħi li nirrispondihom.

  THE CHAIRMAN:  Iva, fil-fatt dawn id-domandi kienu ndirizzati lejn id-Direttorat tat-Toroq u forsi l-persuna konċernata tista’ tispjegalna.

  IL-PERIT LINO ZAMMIT (Assistant Chief Executive, Malta Transport Authority): Mr Chairman, se nipprova nkun dirett kif fil-fatt kienu d-domandi.  Rigward l-ewwel domanda ta’ l-Onor. Buhagiar fejn staqsa jekk it-tenders kenux bit-three envelopes system nista’ ngħid li l-proġetti kollha li semma hu kienu bit-three envelopes system u kellhom ukoll xi ħaġa iktar minn hekk għax kienu b’sistema ta’ design and build - li hija xi ħaġa ġdida għal hawn Malta – fejn id-disinji u l-monitoring isir minn konsulenti mqabbdin mis-settur privat biex anke japprovaw il-pjanti u jmexxu x-xogħlijiet.   Fil-każ tal-proġett ta’ ħdejn l-isptar Mater Dei kellna anke l-esperjenza li x-xogħol ma ngħatax lill-irħas wieħed bis-sistema tat-three envelopes system għar-raġuni li waqt l-assessjar ta’ l-offerti daħal id-dubju li min kien qed jagħmel l-irħas offerta seta’ ma kienx ħa kollox into consideration.  Allura wara l-considerations kollha li kien hemm ġie deċiż li tingħata the second cheapest tenderer.  Il-każ kien anke ġie challenged fl-appell, quddiem il-kuntratti u fil-fatt l-appell ma ġiex aċċettat u l-acceptance baqgħet miexja bis-sistema li kienet miexja biha.  

  THE CHAIRMAN:  Ippermettili perit għax għandna membru parlamentari minn Jersey li xtaq jara kif jiffunzjona l-Public Accounts Committee.  We welcome deputy Roy Le Herissier to the Public Accounts Committee but I’m afraid that we have to proceed in Maltese.  Mr. Galea will act as your interpreter.   

Kompli Sur Zammit.

  IL-PERIT LINO ZAMMIT:  Tigward l-istrenghtening tal-financial controls, speċjalment li jissemma fir-rapport ta’ l-1997 naħseb li kellna passi pożittivi ħafna.  Kemm fil-perijodu ta’ l-1997-1998 meta konna nagħmlu parti mill-works division allura dawn il-kontrolli kienu qegħdin jiġu effettwati mill-finance and administration fil-works division, kif ukoll wara, żammejna l-patterns li kienu ġew stabbiliti f’dak il-perijodu u bqajna ta’ kull xahar nibagħtu returns lill-finanzi tal-commitments li jkollna u tal-proġetti kif ikunu mexjin biex dawk l-overruns li kien ikollna fis-snin ta’ qabel jiġu kkontrollati.  Jidhirli li anke l-finanzi kienu taw opinjoni pożittiva dwar dawn il-kontrolli u s-sistema għadha sal-lum li dawn nagħmluhom kull xahar u naħseb li s-sistema miexja tajjeb.  

Fejn jidħlu l-effetti li kien hemm mid-dismantling tar-roads group ovvjament is-suq ġie iktar liberalizzat, setgħu jitfgħu t-tenders tagħhom kuntratturi ġodda li qabel ma setgħux għaliex il-cartel kien qed jagħlaq ftit jew wisq is-suq, u kien hemm ukoll roħs fil-prezzijiet. Riċentement reġgħet donnha bdiet se terġa’ titfaċċa dik is-sitwazzjoni ta’ cartel u tqabbdet ditta ta’ konsulenti Ġermaniżi jisimha Gopa biex ġew nies barranin li ma kellhomx l-opinjoni diġa` ffissata fuq x’inhuma ċ-ċirkostanzi hawnhekk u għamlu r-rapporti tagħhom ta’ kif jistgħu jiġu bbażati u jiġu stabbiliti xjentifikament ir-rati tat-tenders.  Dan ippreżentajnih lill-kuntratturi li pparteċipaw f’dan l-istudju u bħalissa hemm l-FOI li qiegħda tinvolvi ruħha - għax ħafna mill-kuntratturi huma membri ta’ l-FOI -  biex tistudja r-rati u l-analisi li saret.  Jiġifieri x-xoljiment tar-roads group definittavment kien pass importanti.   

 THE CHAIRMAN:  Ikkumpatuni li ma tantx nifhem għaliex m’iniex tekniku f’dawn l-affarijiet.  Sur Zammit, inti qed tesprimi l-opinjoni li l-affarijiet huma tajbin u tinsab sodisfatt bl-improvement li sar, meta fl-istess waqt għandna rapport ta’ l-Awditur li prattikament qed jgħid l-oppost.  Il-ħsieb tal-Kumitat m’huwiex li jsib lil xi ħadd u jikkastigah, imma biex fl-aħħar mill-aħħar joħorġu ċerti affarijiet li jistgħu jiġu mplimentati - u ninsisti li jiġu mplimentati - fil-futur sabiex itejbu l-proċess kollu u jkun hemm riżultat aħjar.  

Fl-aħħar mill-aħħar it-time frame fl-erba’ proġetti li semma l-Onor. Buhagiar ma ġiex rispettat u ma nafx jekk imbagħad ġewx jiswew iktar mit-tender price.  Fid-dawl ta’ dan, għandek xi kummenti partikolari dwar improvements li għandhom jidħlu fis-sistema in line ma’ dak li ġie rrakkmandat  mill-Awditur?  Fil-każ li hemm, fejn għandhom jiġu applikati?  U fil-fatt bdew jiġu applikati wara li kien hemm dan ir-rapport?

 IL-PERIT LINO ZAMMIT:  Mr Chairman, wieħed mill-kummenti li kien hemm fir-rapport li ħareġ l-Awditur fl-1997 kien li hu kien diġa` sodisfatt li r-Roads Directorate kien impenjat biex itejjeb ix-xogħol fit-toroq.   Dan qiegħed miktub fir-rapport u dak l-impenn nista’ ngħid li baqa’ għaddej.  Fil-fatt meta inti staqsejtni jekk kellniex presentation jien ħsibt li forsi l-Awditur kellu jippreżenta l-idea għax aħna ppreparajna presentation imma peress li ma ssemmietx …  (Interruzzjonijiet)  Ma jimpurtax. (Interuzzjonijiet)

  IS-SUR JOSEPH G. GALEA:  It’s not up to me li nagħti l-permess.

  THE CHAIRMAN:  Fil-fatt jien kelli l-impressjoni li kien hawn xi talba, imma x’ħin staqsejt lis-segretarja qaltli li ma kienx hawn talba ħlief min-naħa ta’ l-Awditur.  Jekk tkun trid tagħmel presentation, next time round nibdew bil-presentation tiegħek imma l-ewwel irridu nkunu nformati.

  IL-PERIT LINO ZAMMIT:  Essenzjalment dawn kienu 11-il proġett li ntagħżlu bi kriterji li stabbilixxa l-Uffiċċju ta’ l-Awditur.  Aħna over the years mhux 11-il kuntratt kellna imma kellna kwantita` kbira ta’ kuntratti u kull meta sar xi audit bħalma sar fl-1997, u qed jerġa’ jikkonferma l-Awditur illum, instab li għalkemm ikun hemm problemi ta’ management jew ta’ overruns ta’ żmien, naħseb li l-value for money element ma tantx seta’ jitpoġġa fid-dubju, fis-sens li l-kwalita’ ta’ dawn it-toroq dejjem kienet waħda tajba, dejjem ħadna testijiet tal-materjali qabel ma ħallasna, dejjem rajna li x-xogħol ikun qiegħed isir mill-aħjar li jkun jista’ jsir fil-mument li jkun qiegħed isir u allura l-value for money element wieħed irid jikkonsidrah mhux sempliċiment mill-element li kien hemm id-dewmien.   

Sintendi l-informazzjoni u l-ideat li ħareġ l-Awditur fejn jidħol l-element ta’ preparamenti ta’ pjanti u kif għandhom jiġu ppreparati l-proġetti, ħarġu mid-diskussjonijiet li kellna magħhom aħna mhux minn xi ktieb.  Dawn ħarġu mid-diskussjonijiet li kien hemm bejn l-uffiċjali ta’ l-Awditur u l-uffiċjali tad-direttorat.  Sintendi mbagħad fl-aħħar kulħadd irid jasal għall-konklużjonijiet tiegħu.  Fil-fatt waħda mill-affarijiet li jien qajjimt ma’ l-Awditur kienet li biex ikollu assessment sew ta’ value for money, id-Direttorat tat-Toroq irid ikun l-espert li jassisti lill-Uffiċċju ta’ l-Awditur fid-determinazzjoni tax-xogħol innifsu.  L-Awditur ovvjament quite rightly qalli li hu ma jistax jieħu l-parir tagħna jekk hu kien qed jawditja lilna.  Jiġifieri daħal dak l-element.

  THE CHAIRMAN:  Jien m’iniex espert imma naħseb li hemm kriterji oġġettivi ta’ kif jiġi ffissat l-auditing.  Sur Zammit, fost l-affarijiet li semmejt u ammettejt kien hemm l-overruns tal-ħin.  Għalxiex tattribwixxu dawn l-overruns?  Minħabba l-inkompetenza tal-kuntrattur konċernat?  Jew inkella kien hemm xi nuqqasijiet oħra min-naħa tad-dipartimenti, tal-utilities jew ta’ xi entita` oħra governattiva?

 IL-PERIT LINO ZAMMIT:  Ħafna overruns jirriżultaw partly minħabba li waqt ix-xogħol ikun hemm bilfors il-bżonn li jsiru diskussjonijiet fiżiċi fil-post meta jibdew jiġu diskussi affarijiet bħal servizzi, rights of way biex tgħaddi minn ġol-proprjetajiet u  expropriations.  Ġieli jkun hemm reżistenza anke min-nies li jkunu jabitaw ġol-postijiet li joġġezzjonaw għall-mod kif isiru x-xogħlijiet.  Hemm imbagħad l-element li l-kuntratturi nfushom isibu ruħhom iffaċċjati b’ċirkostanzi li ma jkunux ħasbu fihom fil-bidu.  Voldieri jekk ikunu ħasbu li se jtellgħu ċertu ammont ta’ xogħol, wara jsibu li ma jkunux qegħdin ittellgħuh.  Jidħol imbagħad l-element minn savings li l-kuntrattur għax ikun qed itawwal forsi ma jkunx qed jinvesti dawk il-flus kollha li għandu jinvesti fix-xogħol meta jkun għaddej.

  THE CHAIRMAN:  Il-Ministru Galea.

  ONOR. ĊENSU GALEA:  Mr Chairman, fil-fatt għandi domanda oħra marbuta mal-preżentazzjoni li saret.  Fl-istess preżentazzjoni s-Sur Aquilina qal li riċentement kien hemm titjib.  As far as I am aware din il-kelma “riċentement” f’ċerti każi tmur lura tlieta jew erba’ snin u allura jien la fhimt day one u lanqas qed nifhem illum x’inhi l-enfasi fuq ir-riċentement meta ċerti affarijiet kienu diġa` ilhom jiġu pprattikati għal snin.  Per eżempju, f’paġna 12, paragrafu 1.8 hemm li: 

“In pursuit of this overall objective, importance was given towards determining whether:

(a) effective planning processes were in place for the identification and prioritisation of requirements of major road restoration and formation projects.”.  

Fil-fatt huwa magħruf għal kulħadd – ġie anke muri fil-presentation li saret hawnhekk –  li attwalment il-mod ta’ kif jiġu identifikati x-xogħlijiet neċċessarji fit-toroq, mill-iżgħar sqaq fl-iżgħar għalqa li għandna sa l-ikbar triq, fil-fatt ġew identifikati, ippubblikati u anke mqiegħda fuq il-mejda tal-Kamra għas-sodisfazzjon ta’ kulħadd.   Issa naf li forsi ħafna mill-65 Membru Parlamentari qatt ma ndenjaw ruħhom jarawh, u jien kont ninnota dan anke mid-domandi parlamentari li kienu jsiru.  Pero` jien nistenna li fir-rapport ta’ l-Awditur, dak li qed jissejjaħ hawnhekk bħala “recent developments in the way of prioritising projects” meta fil-fatt ilu pubbliku …  Jien naħseb li llum irridu nenfassizzaw xi ħaġa oħra wkoll. 

Illum, when it comes għall-ministru tal-ġurnata li jagħmel xogħlijiet fuq it-toroq, mhux it-toroq żgħar ta’ l-irħula imma t-toroq li ma jaqgħux taħt private roads -  dawn fil-fatt m’humiex toroq privati ta’ xi ħadd personali imma huma dawk it-toroq kollha li fihom noqgħodu aħna lkoll – jiġu ppubblikati mapep għall-benefiċċju ta’ kulħadd.  Dawn ilhom jiġu ppubblikati sa mis-sena 2000 u għalhekk niskanta kif ikun hemm din ir-rifirenza għal dak li huwa riċenti.   

Ħaġa oħra li xtaqt hija li s-Sur Aquilina jikkonferma jew xort’oħra li l-affarijiet kollha li ġew identifikati bħala żviluppi riċenti, b’mod partikolari legal notice 364/2003 li tistabbilixxi l-kwalitajiet ta’ toroq, kenux fil-fatt ġew fis-seħħ qabel ma ġie ppubblikat dan ir-rapport.   U allura d-domanda tiegħi hija:  X’wassal lill-Awditur li f’ċerti każi daħal f’ċertu dettall, imbagħad dawn li huma l-highlights tal-bidliet kbar li saru ma ssemmew prattikament imkien?  Nistaqsi wkoll għaliex f’dan ir-rapport, mal-ħafna minuses m’hemmx il-ftit, jew il-ħafna fl-opinjoni tiegħi, pluses li żviluppaw matul l-aħħar perijodu.

Jiena naħseb li ma jistax isir paragun realistiku bejn is-sitwazzjoni li sab l-istess Uffiċċju ta’ l-Awditur fl-1997 meta għamel l-investigazzjonijiet u s-sitwazzjoni li sab meta rritorna llum.  Veru li ċerti elementi jibqgħu jirrepetu ruħhom forsi anke 10, 20 jew 30 sena oħra,  pero` is-sens ta’ dixxipplina mposta fuq id-Direttorat tat-Toroq fi ħdan l-Awtorita` dwar it-Trasport, żgur li huwa evidenti għal kulħadd biex jarah.  U jiena onestament niskanta kif min għamel dan ir-rapport u kellu okkażjoni li jidħol f’ħafna dettalji f’ċerti elementi -  jiena eventwalment imbagħad ridt niddiskuti anke ċerti konklużjonjiet fuq proġetti speċifiċi, għax faċli li tgħid dan it-tali proġett minflok sena dam erba’ snin, imma mbagħad trid tara x’inhuma r-raġunijiet - …  Għalissa se nieqaf hawnhekk billi nistaqsi għaliex l-Awditur ħass li in a value for money and forward looking exercise m’għandux jelenka l-affarijiet pożittivi.

  THE CHAIRMAN:  Onor. Galea, jiġifieri li qed tgħid inti huwa li ħafna mis-suġġerimenti rigward tendening, execution u ħlas are already in place?   

  ONOR. ĊENSU GALEA:  Mr Chairman, il-proċess tat-tendering fix-xogħol tat-toroq m’huwiex oġġett li ħadtlu ritratt issa u baqa’ kif kien.  Il-proċess tax-xogħol u tat-tendering fit-toroq huwa proċess ħaj li fil-fatt jiddependi anke mill-entita` ta’ xi jkun qed isir.  Nista’ ngħid – fil-fatt huwa open secret – li meta ġejna biex ninfurzaw li jkun hemm service culverts fil-ġnub tat-toroq biex ma noqogħdux naqilgħu t-toroq tagħna hekk kif inkunu għadna nlestuhom – xi ħaġa li tinqal fil-Parlament, fil-gazzetti u kullimkien –  sibna oġġezzjoni mill-entitajiet kollha li b’xi mod għandhom servizzi għaddejjin fit-toroq.  Uħud li jmexxu dawn l-entitajiet baqgħu jinsistu, anke sa wara li saru s-service culverts, sabiex dawn l-istess culverts ma jintużawx minkejja li kienu saru laqgħat formali, anke at ministerial level,  ma’ dawn l-entitajiet.  Qed ngħid dan biex infiehem li this is a live thing u kull nuqqas ta’ volonta` minn xi  korporazzjoni, entita`, jew ministeru ieħor tal-gvern li ma jmexxix ‘il quddiem din l-implimentazzjoni malajr tisfrattalek kollox.  

Insemmi hawnhekk każ tipiku fejn ċekk maħruġ mid-direttur tat-toroq lill-entita` tal-gvern dam għaxar ġimgħat biex jissarraf u b’hekk ix-xogħol baqa’ wieqaf għal għaxar ġimgħat sħaħ.   Forsi hawnhekk ikun hawn min jistaqsini “allura inti m’għamilt xejn?”  Dażgur li għamilt, imma meta tiġi biex twaqqa’ l-ħajt tal-palazz mhux faċli għax tiġi l-MEPA u tgħidlek li huwa conservation place!  U dan huwa l-mod ta’ kif jaħsbu xi wħud f’ċerti entitajiet.

  THE CHAIRMAN:  L-Uffiċċju ta’ l-Awditur forsi jrid jirrispondi. Nappellalkom dejjem sabiex il-mistoqsijiet tagħmluhom kemm jista’ jkun fil-qosor.

 IS-SUR WILFRED AQUILINA:  Naħseb li l-Ministru qed jirriferi għall-master plan li ħareġ fl-2000, fis-sens li kien sar eżerċizzju dettaljat ħafna fuq kull parti ta’ ... Irriferejt ukoll għall-prioritisation li saret dwar minn fejn jistgħu jiġu l-fondi għal kull triq, anke biex ma jkunx hemm overlapping.  Jiġfieri għalkemm il-master plan kien sar, meta rajna l-proġetti tat-toroq u ħarisna lejn in-numru ta’ ħarġiet, il-master plan kien għadu qed jiġi fformolat, fis-sens li aħna ma stajniex nawditjaw dawk il-proġetti ta’ toroq li kienu għadhom sejrin.  Naturalment waħda mill-iskopijiet tagħna kienet li nawditjaw proġetti li jkunu ngħalqu mhux proġetti li jkunu għadhom sejrin.  

Fil-fatt l-idea tar-rapport kienet li jkun hemm dawn l-iżviluppi mniżżlin - u huwa għalhekk li qed nirriferu għad-developments li saru f’dawn l-aħħar sentejn, tlieta - għax aħna konna qed naraw it-trend bejn l-1998 u l-2002 għax l-audit beda fl-2002.   Jiġifieri dawn il-proposti ma jistgħux jinfluwenzaw il-findings fuq il-proġetti li rajna imma stajna npoġġuhom biss bħala żviluppi biex nuru li qed isiru sforzi biex l-element ta’ nuqqas ta’ prioritisation - veru li t-toroq kollha kellhom bżonn isiru, imma b’riżorsi limitati ta’ flus, il-prioritisation hija aktar kritika - u r-riskju ta’ variations u spejjeż oħrajn jiġu kkontrollati aktar. Li qed nipprova ngħid huwa li aħna ma stajniex nikkonsidraw dawn l-iżviluppi fil-proġetti li saru minħabba li kienu ġew utilizzati wara li saru l-proġetti in kwestjoni.  

  THE CHAIRMAN:  Il-Ministru.

  ONOR. ĊENSU GALEA:   Mr Chairman, I beg to differ.  Huwa veru li t-tenders għal xi wħud minn dawn it-toroq ġew ippubblikati fl-1997 jew fl-1998 – nerġa’ ngħid li dwar dawn irrid nitkellem iktar ‘il quddiem – pero` għad hemm xogħlijiet li qegħdin isiru u li wħud minnhom issemmew fir-rapport.  Għalkemm il-master plan ġie ppubbikat uffiċjalment - u dan fl-aħħar mill-aħħar jista’ jiġi kkonfermat - fis-sena 2000, attwalment il-proċess  biex jiġi finalizzat inbeda f’Marzu ta’ l-1998 u d-dipartiment, imbagħad eventwalment l-awtorita`, kienu konxji mill-konklużjonijiet li kienu qed jagħmlu n-nies li kienu qed jagħmlu din l-analisi u allura sa minn qabel ma’ ġie ppubblikat ir-rapport, almenu wara Settembru 1998, bdew jimxu ma’ dawk l-istess rakkmandazzjonijiet.   Dan naħseb li jista’ jiġi kkonfermat mill-Awditur.

  THE CHAIRMAN:  L-Onor. Buhagiar.

 ONOR. CHARLES BUHAGIAR:  Mr Chairman, rigward il-kwestjoni tal-prioritisation naħseb li huwa veru li meta saru ċerti toroq ma kienx hemm il-master plan u allura m’hemmx rifirenza diretta bejn il-master plan u t-toroq li saru, pero` ċerti toroq saru għax kulħadd kien jaf li huma ħżiena.  Jien naħseb li m’hemmx għalfejn jiġu l-Ġermaniżi jgħidulna li Mdina Road f’Ħal Qormi kienet ħażina għax kulmin kien jgħaddi minnha kien jaf li hija ħażina.  Voldieri kien tajjeb li d-dipartiment f’dan il-każ ħa ċerta azzjoni rigward ċerti toroq arterjali li kienu jidhru li m’humiex fi stat tajjeb.  Pero` xtaqt issa nagħmel tliet domandi.

l-ewwel domanda hija din.  Qed jingħad hawnhekk li minn meta ħareġ dan ir-rapport sal-lum saru kambjamenti kbar u saru wkoll ħafna improvements u master plans u legislation u direttivi ta’ l-Unjoni Ewropea, imma l-verita` hija li waħda mit-toroq li ġiet ikkonsidrata fir-rapport, qed nirriferi għall-Imtafra Bypass, sal-lum għadha lesta nofsha biss. Din inbdiet fl-1999 u sal-lum għadha m’hijiex lesta.  Allura jien nistaqsi lid-dipartiment:  Wara li għamilna l-master plan u l-leġislazzjoni u ma nafx x’ma għamilniex, meta se nimpenjaw ruħna bis-serjeta` biex din it-triq neħilsuha? Ngħaddi issa għat-tieni domanda.

Il-Perit Lino Zammit, semma l-esperjenza tad-dipartiment fuq kuntratti design and build.  Jiena nixtieq inkun naf kif jaraha din l-esperjenza li kellu d-dipartiment fuq dawn il-kuntratti.  Jien nifhem għalfejn id-dipartiment tat-toroq irrikorra għal dik is-sistema; ir-raġuni kienet li kien hemm perijodu ta’ żmien meta d-dipartiment ma kellux l-expertise neċċessarja biex jiddisinja toroq ta’ ċertu livell.  Fil-fatt is-sitwazzjoni li kien sab gvern Laburista fl-1996 kienet li fid-dipartiment tat-toroq ma kien hemm l-ebda engineer ħlief l-istess Lino Zammit.  Dakinhar aħna konna ħadna l-inizjattiva biex naraw li jinfetħu korsijiet l-universita` għall-ispeċjalizazzjoni ta’ periti fil-bini u d-disinn tat-toroq.  Illum il-ġurnata hemm diversi periti - ma nafx kemm hemm eżatt forsi jista’ jgħidilna d-direttur - li kkwalifikaw mill-Universita` u li huma speċjalizzati fid-disinn u fil-bini tat-toroq.  ‘Il quddiem l-Universita` kompliet timxi fuq dan il-pass billi ntroduċiet kors ta’ Masters fuq il-bini tat-toroq u j’Alla jkollna dejjem aktar Maltin li kapaċi jiddisinjaw it-toroq b’mod tajjeb.  Pero` l-fatt jibqa’ li kien hemm perijodu meta ma kellniex għax biex tipproduċi engineers ma taqbadx il-bakketta maġika u tgħidilhom “enġiniera siru għada”, imma hemm proċess ta’ tliet snin u aktar. Bħala stop gap measure kienu ġew impjegati esperti Ġermaniżi, liema esperti jidhirli li taw kontribut tajjeb ħafna lid-dipartiment tat-toroq.

  THE CHAIRMAN:  Onor. Buhagiar, niġbidlek l-attenzjoni li dawn huma speeches.   (Interuzzjonijiet).  Onor. Galea, hawnhekk niddeċiedi jien kif għandu jiġi regolat il-Kumitat.  Jien qed inkun tolleranti biex wieħed …

  ONOR. ĊENSU GALEA:  Mr Chairman, aħna xi rridu?  Li mmorru lura?  Jew li mmorru ‘l quddiem?

  THE CHAIRMAN:  Jekk jogħġbok tinterrmpinix.  Jien qed nipprova ma nwaqqaf lil ħadd; m’iniex qed ngħidilkom biex ma tatux spjegazzjoni imma kemm jista’ jkunu kunu fil-qosor u ejjew għall-mistoqsija li tixtiequ kjarifikazzjoni mid-Direttorat jew mill-Awditur dwarha.  Jiġifieri jien qed nagħmel dan l-appell u ma jien qed ninċensura lil ħadd milli jagħti l-ispjegazzjoni tiegħu.

L-Onor. Buhagiar.

  ONOR.  CHARLES BUHAGIAR:  Mela kif kont qed ngħid, kien hemm perijodu fejn id-dipartiment ma kellux l-expertise u bilfors kellu joħroġ dawk it-tip ta’ kuntratti, imma għalija, li qed nara l-affarijiet minn barra, l-esperjenza tad-design and build contracts li ħarġu fuq it-toroq ta’ Burmarrad, tas-Salini u tal-Mosta ring road ma kenitx daqstant feliċi għax kif semmejna, kien hemm cost and time overruns, ħadu tliet darbiet il-ħin biex jitlestew u sal-lum għadhom ma tlestewx.  Jiġifieri fl-opinjoni tiegħi ma naħsibx li din kienet esperjenza tajba ħafna, pero` nixtieq li d-dipartiment jikkummenta ftit dwar dan.  Ħalli issa ngħaddi għal domanda oħra li nixtieq nindirizzaha lid-direttorat.

Jiena l-kuntratti tad-design and build hawn Malta jbeżżgħuni; tajna wieħed lil Skanska  u l-prezz ta’ l-isptar Mater Dei sploda.  Jiġfieri d-design and build contracts irridu noqogħdu ħafna attenti minnhom.  Jien naħseb li huwa aktar importanti li naraw kif jiġu managed il-proġetti, u hawnhekk fejn niġi għad-domanda tiegħi.  X’qiegħed jagħmel id-Direttorat, biex mhux biss ikollna periti kapaċi jiddisinjaw it-toroq tajjeb – għalkemm dak huwa mportanti wkoll – imma biex ikollna wkoll project managers tajbin li jkunu kapaċi jaraw li proġett jiġi esegwit fiż-żmien stipulat, li x-xogħol li jkun qed isir ikun ta’ kwalita` tajba u li jkun qed isir skond il-budget, f’kelma waħda jaraw li x-xogħlijiet ikunu qed isiru skond kif ikun ippjanat.  X’qed jagħmel id-Direttorat biex jimpenja ruħu, mhux biex jiġu ddisinjati t-toroq u jinbnew tajjeb, imma biex ix-xogħlijiet jitlestew.  U ngħid għalfejn qed ngħid din.  

Waħda mill-affarijiet li ma ssemmitx mill-Awditur fir-rapport tiegħu hija l-inkonvenjent kbir li jiġi kkawżat lin-nies meta proġett jibqa’ jestendi għal dejjem. Biżżejjed niftakru fl-inkonvenjent li ġie kkawżat u l-konfużjoni kbira li nħolqot meta t-telgħa ta’ Alla u Ommu għamlet żmien magħluqa. Għalhekk naħseb li hija kwestjoni wkoll ta’ x’qed jagħmel id-Direttorat – issa din hija domanda oħra –  biex jara li jsiru sistemi ta’ traffic management tajbin għal meta jkunu qed jingħalqu t-toroq.  U dan huwa aktar u aktar importanti issa li, jekk Alla jrid, se jerġgħu jinbnew mill-ġdid ċerti toroq arterjali.  Dan żgur li se joħloq inkonvenjent u allura bilfors li d-Direttorat irid jaħseb x’alternattivi għat-traffiku se jipprovdi.  Issa nixtieq nagħmel l-aħħar domanda lid-Dipartiment tal-Kuntratti u forsi anke lir-rappreżentant tal-Finanzi.  

Intqal tajjeb hawnhekk mill-Ministru Ċensu Galea – fuq din naqbel miegħu – li mhux dejjem min ikollu l-irħas prezz ikun l-aħjar jew jista’ jagħtik l-aħjar xogħol. Veru li hemm it-three envolopes system pero` naħseb li  għadna ma sibniex il-mod kif naslu biex niġġudikaw tajjeb biżżejjed, mhux abbażi ta’ prezz, u biex imbagħad niġġustifikaw għalfejn min kellu prezz aktar ogħla ngħata t-tender.  S’issa din għada m’hijiex qed tinftiehem biżżejjed meta ssir l-adjudication.  Id-Dipartiment tal-Kuntratti - u din hija d-domanda li se nagħmel lilu u forsi anke lill-Ministeru tal-Finanzi – huwa marbut li bilfors irid jagħti tender to the lowest bidder?  Jew jista’ jkun hemm każi ġustifikati fejn it-tender tista’ tingħata lil min ma jkunx tefa’ l-irħas offerta?   U qed nagħmel din id-domanda b’riferenza partikolari. 

Jista’ jkollok każi fejn, per eżempju, jinħarġu tliet kuntratti għal toroq, ikollok tliet kuntratturi li joffru prezzijiet differenti u tiġi awarded bi prezzijiet differenti lil kuħadd.   Ma taħsbux li jekk isir hekk – m’iniex qed ngħid li se jsir hekk – tinħoloq konfużjoni?   Ma nafx jekk spjegajtx ruħi biżżejjed fuq l-aħħar domanda.

  THE CHAIRMAN:  Mela nibdew bid-Direttorat.  Il-Perit Zammit.

  IL-PERIT LINO ZAMMIT:    Nerġa’ niġi lura għad-design and build contracts.  Dawn aħna ħriġnihom fuq perijodu ta’ diversi snin u naħseb li l-proċess kien learning curve anke għad-direttorat.  Fil-fatt għall-ewwel design and build contract lanqas konna ħriġna pjanti filwaqt li għall-aħħar wieħed li ħriġna, għaliex kien hemm l-expertise li qed isemmi l-Onor. Buhagiar fejn allura kellna l-periti li setgħu jiddisinjaw it-toroq qabel ma noħorġu t-tender, ħriġna l-pjanta tal-proġett iddettaljata bil-livelli, bid-disinji u bil-ġeometrija tat-toroq - qed nirriferi għall-proġett tat-triq ta’ ħdejn l-Isptar Mater Dei  - u fil-fatt il-proġett mexa strettament skond dawk il-pjanti.  Issa ħalli nispjega għalfejn kien hemm delay fil-proġett li qed insemmi.

Id-delay ġiet ikkawżata għaliex il-kuntrattur ma rrealizzax li l-ispecifications huma tali li jirrikjedu ċerti standards fuq speed resistance u performance criteria  li kienu stipulati fil-kuntratt.  U meta fl-aħħar beda jirrealizzahom, spiċċa biex kellu jimporta ż-żrar mill-Italja ħalli jagħmel ix-xogħol u jilħaq l-ispeed resistance u l-performance criteria li kienu stabbiliti f’dak il-kuntratt u li komplew ġew inkorporati anke issa fil-kuntratti li ngħataw taħt l-Italian protocol.  Naturalment, sakemm ġew trattati dawn l-issues, sakemm ġie rrealizzat li bil-materjal ta’ Malta ma konniex se nilħqu dawk l-istandards u sakemm saru t-testijiet f’ċerti lokalitajiet biex jittieħdu l-valuri ta’ l-ispeed resistance, għadda ż-żmien. Fil-fatt issa qiegħed jingħata t-tarmac b’dan il-materjal ġdid li ġie.

Peress li ż-żrar ma kienx lokali, kellu jsir il-proċess tas-certification tal-mixed designs​ - again riżultat ta’ l-expertise li għandna fid-dipartiment illum - biex dan il-mixed design ikun aċċettabbli għad-Direttorat. Forsi żvilupp riċenti li nista’  nipproduċi - għaliex hawn qed ngħidu li qed isiru improvements u dawn isiru bil-mod u ftit ftit - hija minn rapport li jagħmlu l-ANAS - li hija l-aġenzija responsabbli mit-toroq fl-Italja – lil Farnesina li mbagħad ġie trasmess lilna qabel ma seta’ jkun hemm l-agreement min-naħa tal-gvern Taljan li nippubblikaw it-tenders.

Se naqra extract qasira mill-konklużjoni ta’ dan ir-rapport fejn qed jingħad hekk:

“Nel complesso, il progetto appare sufficientemente definito nelle sue linie e soluzioni progettuali ed economiche.  

Secondo le attuali specifiche vigenti in Italia, il livello di dettaglio degli elaborati prodotti da ADT e` assimilabile ad un progetto preliminare; pertanto i documenti progettuali forniti per l’appalto consentono la corretta e completa caratterizzazzione dei diversi interventi, per quanto riguarda gli aspetti richiesti da una gara di appalto.”.   

Dan huwa ċertifikat li llum qed nilħqu standards komparabbli ma’ standards ta’ l-ANAS fejn nippreparaw id-dokumentazzjoni biex jistgħu joħorġu s-sejħiet għall-offerti.  Ngħaddi issa biex nirrispondi għal dak li ntqal fir-rigward ta’ l-inkonvenjent li jinħoloq bl-għeluq ta’ toroq u t-traffic management.  

Fl-ADT illum għandna traffic managment directorate. Bħala parti mill-proġett li ssottomettejna għall​-Italian protocol ħriġna lista dettaljata ta’ kif irridu t-toroq jibqgħu tranżitabbli waqt li jkunu qed isiru x-xogħlijiet biex jista’ jsir it-traffic management min-naħa tal-kuntrattur b’mod li jissodisfa l-ħtieġijiet ta’ l-Awtorita` dwar it-Trasport, kif ukoll insistejna li jkun hemm nies apposta li jieħdu ħsieb it-traffic management waqt li jsir ix-xogħol.  Irid ikun hemm nies apposta bħala parti mill-kuntratt li jiżguraw li t-traffic management li jkun ġie stabbilit u miftiehem qiegħed fil-fatt jiġi mplimentat u miżmum fil-kondizzjoni li għandu jkun u mhux ikun hemm cones imtajjrin, nies għaddejjin minn fejn iridu u bla sinjali.  Dan kollu huwa proċess ta’ learning anke għalina sakemm drajna ndaħħluhom fil-kuntratti.  

Naturalment il-kwestjoni ta’ l-inkonvenjenza li tinħoloq hija kbira.  In connection ma’ dawn il-kuntratti ta’ l-Italian protocol aħna identifikajna ċerti toroq li nafu li se jiżdied il-flow tal-karozzi fuqhom u fil-preżent qegħdin nagħmlulhom ċerta manutenzjoni, anke light resurfacing, biex meta l-karozzi jibdew jużawhom isibuhom b’running surfaces  tajbin u li ma jkunux ta’ xkiel.   Ovvjament b’dawn il-proġetti kbar kollha f’daqqa, kemm ta’ l-Italian protocol kif ukoll dawk li se jkunu ffinanzjati mill-Unjoni Ewropea, żgur li se jkun hemm element ta’ inkonvenjent. Biss l-Awtorita’ dwar it-Trasport hija konxja minn dan u d-Direttorat tat-Toroq u tat-Traffic Management għamlu l-proposti tagħhom u nisperaw li dawn inkunu nistgħu nżommuhom.

Dwar il-proġett ta’ l-Imtarfa jirriżulta li waqt li qegħdin nagħmlu x-xogħol kellhom bżonn jgħaddu ċerti servizzi, kemm min-naħa tal-Korporazzjoni ta’ l-Ilma kif ukoll min-naħa tad-drainage section.  Sfortunatament, min-naħa ta’ dawn il-utilities dan ix-xogħol kien phased għal perijodu iktar ‘il quddiem u allura l-priorities ma kenux jikkonċidu ma’ tagħna u b’hekk kien hemm din il-problema. Sakemm din is-sitwazzjoni ġiet trashed out spiċċajna biex l-Awtorita’ dwar it-Trasport kellha tiffinanzja t-tqegħid ta’ katusi u tad-drainage masterplan mill-fondi li hemm allokati għall-proġett tat-triq, filwaqt li għar-rigward ta’ xogħlijiet li jirrigwardaw pipes għall-ilma, il-korporazzjoni qiegħda tipprovdi l-pajpijiet mill-istocks tagħha, għaliex għandha stocks kbar ta’ pajpijiet diġa` ppreparati, u qegħdin nqiegħduhomlhom aħna.  Again, l-ispejjeż tat-tqegħid qed joħorġu mill-fondi ta’ l-Awtorita`.

  THE CHAIRMAN:  Il-Ministru.

  ONOR. ĊENSU GALEA:  Mr Chairman, xtaqt nagħmel kumment żgħir huwa marbut mas-sistema ta’ kif isiru x-xogħlijiet f’dan il-pajjiż.   Jien naħseb li it’s about time li x-xogħol infrastrutturali kollu li huwa marbut ma’ toroq, speċjalment meta t-triq tkun se ssir l-ewwel darba – m’għandniex ħafna toroq li se  jsiru l-ewwel darba għaliex ħafna minnhom huma reconstruction – tkun responsabbli għalih l-Awtorita` dwar it-Trasport, naturalment jekk tingħata l-finanzjament neċessarju,  għaliex inkella se nibqgħu mwaħħlin b’diversi problemi. 

  THE CHAIRMAN:   L-Onor. Buhagiar.

  ONOR. CHARLES BUHAGIAR:  Le, il-problema llum il-ġurnata hija ftit differenti, fis-sens li ma tridx tara biss li għandek il-pjanti tajbin u dan kollu, imma trid tara li l-kuntrattur jimxi ma’ dawk il-pjanti li tkun tajtu, jara li x-xogħol ikun ta’ kwalita`, ma jgħabbikx b’ħafna variations​ – għalkemm jien nifhem li jkun hemm variations għaliex meta tkun qed tagħmel xogħol fejn trid tiskava u ma tafx x’hemm taħt il-wiċċ tat-triq tistenna li jkollok xi variations – u t-time factor. Hemmhekk jidħol il-bżonn ta’ project u traffic management tajjeb ħafna. U allura d-domanda tiegħi kienet x’qed jagħmel id-dipartiment biex isaħħaħ dan ir-rwol ta’ project management fi ħdanu.

  THE CHAIRMAN:  Il-Perit Zammit.

  IL-PERIT LINO ZAMMIT:  Min-naħa tagħna l-enfasi qed tkun l-iktar fuq il-periti l-ġodda li għandna magħna li meta jiġu biex jifformolaw il-proġetti kemm jista’ jkun jaraw li jkunu ġabru l-informazzjoni kollha meħtieġa kemm min-naħa tal-utilities u kemm min-naħa ta’ expropriations biex kemm jista’ jkun innaqqsu dawn l-intoppi li jkollna.  Min-naħa tal-kuntratturi naħseb li wkoll hemm impenn għaliex illum kollha qegħdin jimpjegaw periti magħhom biex jippruvaw jiggwidawhom fix-xogħlijiet u jiggwidawhom anke dwar kif jistgħu jkunu iktar sensittivi għall-bżonnijiet tan-nies fit-toroq li jkunu qed isiru.  Jiġifieri hemm dan l-effort biex bil-mod il-mod tidħol il-kultura li n-nies, minbarra li nagħtuhom servizz għaliex qed  nagħmlulhom it-triq, naraw li kemm jista’ jkun ma jkunx hemm inkonvenjent bla bżonn.

  THE CHAIRMAN:  Jien kont se nissuġġerixxi li għal-lejla nieqfu hawnhekk.  Ovvjament hemm iktar x’jingħad dwar dan ir-rapport u għalhekk qed nissuġġerixxi sabiex jekk jaqblu l-Membri tal-Kumitat nippruvaw nagħmlu laqgħa oħra nhar it-Tlieta u oħra l-Erbgħa biex nagħmlu progress fuq dan ir-rapport and we make up for lost time.   Nifhem li min-naħa ta’ l-Awditur hemm xi problema? 

  IS-SUR JOSEPH G. GALEA:     Mr Chairman, li rrid ngħid biss huwa li għall-ġimgħa d-dieħla għandi commitments għaliex irrid nippresjedi kumitat u kif tafu, jien lanqas deputy m’għandi u ma rridx li n-nies tiegħi jkunu esposti mingħajr ma nkun preżenti jien.  Jekk kemm-il darba intom jidhrilkom li tistgħu tmexxu bid-domandi u r-risposti li jagħtukom, jien ma nsibx diffikulta`, pero` ir-responsabbilta` finalment qiegħda fuqi.  Jiena sa nhar it-Tnejn inkun għadni hawn.  

  THE CHAIRMAN:  Nhar it-Tnejn ma nistgħux għaliex kif għedt aktar kmieni għandna l-laqgħa mal-Commissione Finanze e Tesoro Taljan.  Mela nistgħu niltaqgħu t-Tnejn tal-ġimgħa ta’ wara?  Naħseb li qegħdin tifhmu l-loġistika biex tipprova tlaqqa’ kumitat.

  ONOR. ĊENSU GALEA:  On the point raised mill-Awditur jien nippreferi li jkun hawn l-Awditur preżenti.

  IS-SUR JOSEPH G. GALEA:   Jien bl-ebda mod ma rrid nitfa’ l-iċken dell fuq l-impjegati li għandi.  

  ONOR. ĊENSU GALEA:    Pero` fiċ-ċirkostanzi li topera int aħjar tkun preżenti għal-laqgħa inti.

  THE CHAIRMAN:   Mela biex inkunu ċerti li kulħadd ikun hawn nagħmlu l-laqgħa bħal-lum ħmistax.  

Qabel ma nagħlqu xtaqt inġib għall-attenzjoni tal-Membri tal-Kumitat korrispondenza li ġiet mgħoddija lilna issa mill-Awditur Ġenerali, fejn fiha l-Onor. Noel Farrugia talab lill-Ispeaker hekk:

“19 ta’ April, 2004

Lill-Onor. Anton Tabone

Speaker tal-Kamra

Qiegħed nitlob intervent mis-Sedja sabiex issir talba lill-Awditur Ġenerali dwar jekk iħossx li għandu jindaga dwar iċ-ċifra li ntefqet għall-kirjiet tal-vetturi fil-Ministeru tat-Turiżmu, u fil-każ jagħmel dan immedjatament mhux wara li jkun għadda aktar żmien.

Dan għar-raġuni li filwaqt li fil-mistoqsija parlamentari 4466 fis-Seduta 116 irriżulta li l-ħlas għall-kirjiet tal-karozzi tal-Ministeru tat-Turiżmu u d-dekasteru tiegħu filwaqt li f’Jannar u Frar 2003 kienu jammontaw għall-ispiża ta’ Lm9,458, għall-istess perjodu ta’ din is-sena dawn laħqu ċ-ċifra ta’ Lm13,139.

Jien konvint li l-Ministru u l-Kumitat Permanenti dwar il-Kontijiet Pubbliċi ma jsibux oġġezzjoni għal dan li qiegħed nitlob u għaldaqstant se nibgħat kopja ta’ din l-ittra lill-Ministeru konċernat u liċ-Chairman tal-Kumitat rilevanti.

          Onor. Noel Farrugia, MP

ac. Ministru tat-Turiżmu

Onor. Charles Mangion MP

Jien ta’ l-opinjoni li bħalma għamilna f’okkażjonijiet oħra, nibagħtu din l-ittra lill-ministeru konċernat biex jagħti r-risposta tiegħu - din kienet prassi li ġiet stabbilita - imbagħad wara, iż-żewġ aspetti tagħha jiġu diskussi f’dan il-Kumitat li min-naħa tiegħu jagħmel ir-riferenza meħtieġa.   Hawn qbil?   Jidher li hawn qbil u għalhekk nitlob lis-segretarja tal-Kumitat sabiex tikkomunika l-korrispondenza lill-Ministeru tat-Turiżmu biex jagħti l-ispjegazzjoni tiegħu.

Nirringrazzjakom u naġġorna l-Kumitat għal bħal-lum ħmistax.

Fid-8:55p.m. il-Kumitat aġġorna. 

